
Sud Bosne i Hercegovine

Суд Босне и Хецеговине

4

Broj: S1 3 Iž 048145 24 Iž             
                                   

Sarajevo, 27.05.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Zvjezdane Antonović kao predsjednika vijeća, Mirsade Džindo i Redžiba Begića, kao članova vijeća, odlučujući o žalbi Novarlić Vesne iz ..., izjavljenoj protiv Rješenja Centralne izborne komisije Bosne i Hercegovine broj: 06-1-07-1-99/23 od 03.05.3034. godine, o davanju saglasnosti na Rješenje Skupštine grada Prnjavor broj: 01-111-9/24 od 19.03.2024. godine, u nejavnoj sjednici, održanoj dana 27.05.2024. godine, donio je

R J E Š E N J E

Žalba se odbija.

O b r a z l o ž e n j e

Žaliteljica je podnijela žalbu protiv rješenja Centralne izborne komisije Bosne i Hercegovine broj: 06-1-07-1-99/23 od 03.05.3034. godine, kojim se daje saglasnost  na Rješenje Skupštine grada Prnjavor broj: 01-111-9/24 od 19.03.2024. godine, kojim se na dužnost u članstvu Grdaske izborne komisije Prnjavor, imenuje: Novka Bjelović-Petrović – predsjednica i članica, Bojana Kuzmanović – članica, Besima Mujanić – članica. 
Žaliteljica u žalbi navodi da joj je tek obavještenjem Skupštine grada Prnjavor od 13.05.2024. godine dostavljeno Rješenje CIK-a BiH, kada je upoznata sa sadržajem rješenja Skupštine grada Prnjavor, a kojim su imenovani članovi gradske izborne komisije. Žaliteljica ističe da nije dobila ni utvrđenu rang listu kandidata. Nadalje, nije jasno na koji način je Komisija utvrdila rang listu, kao ni koji su bili kriteriji, pa posljedično, žaliteljica sumnja u pravilnost i objektivnost bodovanja. Navodi da ne zna da li je Skupština grada Prnjavor, prilikom donošenja rješenja postupila prema rang listi koju joj je prethodno dostavila konkursna komisija. Prema navodima žalbe, javni oglas je raspisan 24.11.2022. godine, dok je intervju sa kandidatima obavljen 08.06.2023. godine, a rješenje je doneseno 19.03.2024. godine. Izabrana članica i predsjednica GIK je namjerno, otvoreno i očigledno kršila odredbe Izbornog zakona i Zakona o državnim službenicima, imajući u vidu da je ista šef Područne jedinice Prnjavor Republičke uprave za geodetske i imovinsko-pravne poslove Banja Luka, dok je istovremeno bila i odbornik u Skupštini grada Prnjavor.  Unatoč navedenom, mandat predsjednice i članice GIK Prnjavor je potvrđen, osporenom odlukom Centralne izborne komisije. Ujedno, žalbom se ističe da se imenovana predsjednica i članica GIK-a Prnjavor nije kandidovala na prethodnim Lokalnim izborima, ali da je kandidat za odbornika bio njen suprug. Konačno, u dopuni žalbe, žaliteljica ističe da je osporena odluka CIK-a pogrešna i iz razloga što je naprijed navedeno lice, istim rješenjem imenovano na poziciju članice i predsjednice GIK-a Prnjavor, dok je stav žaliteljice da je ista prvo morala biti imenovana za člana, a potom za predsjednicu GIK-a. 
U odgovoru na žalbu Centralna izborna komisija BiH je predložila da se žalba odbije kao neosnovana.

Ispitujući pobijanu odluku u okviru žalbenih navoda vijeće Apelacionog odjeljenja Suda Bosne i Hercegovine je zaključilo da žalba nije osnovana.

Žalba nije osnovana.

Iz stanja spisa proizilazi da je Skupština grada Prnjavor  aktom broj: 01-111-8/24 od 21.03.2024. godine zatražila od Centralne izborne komisije Bosne i Hercegovine saglasnost na Rješenje broj: 01-111-8/24 od 19.03.2024. godine, kojim se Snježana Krajišnik razrješava dužnosti predsjednice i članice, te žana Pekić, Željana Jelić i Milan Vojvodić (zamjenski član) Gradske izborne komisije Prnjavor, zbog isteka mandata. 
Nadalje, Skupština grada Prnjavor je aktom broj: 01-111-10/24 od 21.03.2024. godine zatražila od Centralne izborne komisije Bosne i Hercegovine saglasnost na Rješenje broj: 01-111-10/24 od 19.03.2024. godine, kojim se Darko Kovačević imenuje na dužnost člana Gradske izborne komisije Prnjavor, te aktom broj: 01-111-9/24 od 21.03.2024. godine saglasnost na Rješenje broj: 01-111-9/24 od 19.03.2024. godine, kojim se Novka Bijelonić-Petrović imenuje na dužnost predsjednika i člana, te Bojana Kuzmanović i Besima Mujanić na dužnost članica iste gradske izborne komisije. 
Centralna izborna komisija BiH je na osnovu predmetne dokumentacije na svojoj 20. sjednici, održanoj dana 03.05.2024. godine. Rješenjem broj: 06-1-07-1-99/24 od 03.05.2024. godine dala saglasnost na Rješenje Skuštine grada Prnjavor broj: 01-111-8/24 od 19.03.2024. kojim se Snježana Komšić (predsjednica i članica), Žana Pekić, Željana Jelić I Milan Vojvodić (članovi) razrješavaju dužnosti u članstvu Gradske izborne komisije Prnjavor, zbog isteka mandata.
Na istoj sjednici. Centralna izborna komisija BiH je Rješenjem broj; 06-1-07-1-99/24 od 03.05.2024. godine, kojim se takođe daje saglasnost na Rješenje Skupštine grada Prnjavor, broj: 01-111-9/24 od 19.03.2024. godine, kojim se na dužnost u članstvu Gradske izborne komisije Prnjavor imenuju Novka Bijelonić-Petrović (predsjednica i članica), Bojana Kuzmanović (članica) i Besima Mujanić (članica), dok rješenjem CIK-a broj: 06-1-07-1-99/24 od 03.05.2024. godine ne daje se saglasnost na Rješenje Skupštine grada Prnjavor broj: 01-111-10/24 od 19.03.2024. godine kojim se na dužnost u članstvu Gradske izborne komisije Prnjavor imenuje Darko Kovačević u svojstvu zamjenskog člana. 
Centralna izborna komisija Bosne i Hercegovine je, razmatrajući dokumentaciju koju je dostavilo Skupština grada Prnjavor, utvrdila da sve imenove članice Gradske izborne komisije Prnjavor (Novka Bijelonić-Petrović, Bojana Kuzmanović i Besima Mujanić), ispunjavaju uslove propisane Izbornim zakonom Bosne i Hercegovine i Uputstvom.

Analizom naprijed iznijetih činjenica, kao i obrazloženja koje je u svom izjašnjenju dostavila Centralna izborna komisija BiH, u odnosu na relevantne odredbe primjenjenih zakonskih propisa, ovo vijeće cijeni da je osporena odluka CIK-a BiH, pravilna, dok su svi istaknuti žalbeni navodi žaliteljice, neosnovani i paušalni. 

Naime, kako se to osnovano ističe u dostavljenom odgovoru CIK-a, navodi žaliteljice da blagovremeno nije bila obaviještena o rang listi i načinu njenog sačinjavanja, nisu osnovani, a iz razloga što odredbom člana 10. stav (10) Uputstva nije propisana obaveza Komisije da utvrđenu rang listu dostavlja kandidatima, kao ni da ih obavještava o ostvarenim bodovima. Pored navednog, uvidom u rang isitu, utvrđeno je da je žaliteljica tek na 5.-om mjestu rang liste, sa ukupno ostvrenih 11 bodova, pa ista nema ni opravdan pravni interes da osporava odluku ni Komisije, a posljedično ni Skupštine grada Prnjavor. Nadalje, zadatak Komisije je da izvrši kvalifikaciju kandidata, obavi intervju sa kandidatima, sačini rang listu, kao i pisani izvještaj o provedenom postupku kvalifikacije kandidata, dok sami prijedlog rang liste dostavlja Skupštini grada na dalje postupanje i odlučivanje, pa se u svakom slučaju, ne može očekivati od Komisije da kandidate obavještava o ostvarenim bodovima i utvrđenoj rang listi, na koje činjenice, žaliteljica, neosnovano ukazuje izjavljenom žabom. 

U odnosu na navode kojima se ukazuje da je javni oglas objavljen 24.11.2022., dok je intervju obavljen 08.06.2023. godine, te rješenje Skupštine grada Prnjavor doneseno 19.03.2024. godine, takođe nemaju uticaja na drugačiju odluku ovog vijeća. Naime, uvidom u dostavljenu dokumentaciju, utvrđeno je da je Konkursna komisija provela dva postupka imenovanja Gradske izborne komisije Prnjavor, što je samo po sebi prozrokovalo duži vremenski period trajanja postupka imenovanja, međutim, isti su svejedno, provedeni u okviru rokova propisanih odredbom člana 8. Uputstva, pravilna je odluka CIK-a kojom se vodilo računa da ne dođe do kršenja roka propisanog naprijed citiranom odredbom podzakonskog akta, dok dinamiku i trajanje postupka imenovanja određuje Konkursna komisija, i na isti CIK ne može uticati. 

Nadalje, a u odnosu na navode žalbe kojim se ukazuje na nemogućnost imenovanja Novke Bijelonić-Petrović na mjestu članice i predsjednice Gradske izborne komisije grada Prnjavor, a iz razloga njene prethodne opterećenosti funkcija koje su u koliziji sa njenim imenovanjem na mjesto članice i predsjednice GIK-a Prnjavor, vijeće podsjeća na odredbu člana 4. stav 2 Uputstva. 

Naime, odredbom naprijed citiranog člana propisano je da “za člana izborne komisije ne može biti imenovano lice obuhvaćeno odredbom člana 2.3 Izbornog zakona BiH, kao ni lice koje obavlja izvršnu funkciju  kako je utvrđeno odredbom člana 1.8 stav (6) Izbornog zakona BiH, niti lice koje je aktuelni kandidat ili je bio kandidat za bilo koji nivo vlasti na posljednjim opštim i/ili loklanim izborima” 

Kako je uvidom u spis utvrđeno da je imenovano lice (Novka Bijelonić-Petrović) dostavila svojeručno potpisanu i ovjerenu izjavu da nije obuhvaćena odredbom naprijed citiranog člana Izbornog zakona, a uvažavajući činjenicu da i sama žaliteljica navodi da ista nije bila kandidat na prethodnim Lokalnim, a ni Opštim izborima, vijeće zaključuje da je osporena odluka Centralne izborne komisije, u cijelosti pravilna i na zakonu zasnovana. 

U konačnici, na pravilnost odluke ne utiču ni navodi da je supružnik imenovanog lica bio kandidat na prethodnom izbornom ciklusu, s obzirom da se ne radi o zakonom propisanoj smetnji.

Jednako tako, neosnovano je ukazivanje žalbe da Novka Bijelonić-Petrović nije mogla istovremeno biti imenovana za članicu i predsjednicu Gradske izborne komisije Prnjavor, nego da su ove radnje morale biti u slijedu:  imenovanje za članicu, pa onda za predsjednicu, vijeće ističe da su isti paušalni, s obzirom da je uvidom u rješenje Skupštine grada Prnjavor utvrđeno da je navedeno tijelo jednim rješenjem prvo imenovalo tri člana GIK, a potom istim rješenjem Novku Bijelonić-Petrović za predsjednicu, uslijed opravdane okolnosti da ista ima više iskustva, pa ovakvo postupanje, ne može biti okarakterisano kao protivzakonito. 
Ostale navode žaliteljice ovo Vijeće nije posebno cijenilo, jer nije od uticaja na drugačiju odluku u ovoj pravnoj stvari.
Obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita, a žalba neosnovana pa je istu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“, broj: 19/02 do 74/10) valjalo odbiti.
     PREDSJEDNIK VIJEĆA

  
       SUDIJA

              Zvjezdana Antonović

Sud Bosne i Hercegovine, Sarajevo, ul. Kraljice Jelene br. 88

